
МАРКАЗИЙ ОСИЁ ХАЛҚЛАРИ  МОДДИЙ МАДАНИЯТИДА “НАВРЎЗ ГЎЖА” 
АНЪАНАВИЙ  ТАОМИ ТАҲЛИЛИ 

М.Б. Қурбонова, т.ф.н., Бухоро Давлат университети, Бухоро 
 

Аннотация. Мақолада “Наврўз гужа” номли анъанавий таом билан боғлиқ урф-одат ва 
анъаналар, уни тайёрлаш жараёнининг келиб чиқиши ва истеъмол қилинишининг илмий таҳлили 
кенг ёритилган. Кўриниб турибдики, бу миллий таом Ўрта Осиёдаги ўзбек, тожик, қозоқ, қирғиз 
ва туркман халқлари моддий маданиятининг муҳим таркибий қисмларидан бири ҳисобланади. 

Калит сўзлар: Оддий таомлар, тантанали таомлар, жўхори уни, етти хил ўтлар, маҳаллий 
тегирмон, гринрлер, ноз-неъматлар, палов, кимё, композиция, деҳқончилик култи. 

Аннотация. В статье представлен научный анализ традиций и обычаев, связанных с 
обрядовыми аспектами, названием, приготовлением и употреблением блюда «Навруз гуджа», 
являющегося важным компонентом материальной культуры узбекского, таджикского, 
казахского, киргизского и туркменского народов Центральной Азии. 

Ключевые слова: злаковые блюда, ритуальная пища, крупа из сорго зернового, семь видов 
трав, местная мельница,  деревянная ступа, вкусная еда, похлебка, химический состав, аграрный 
культ. 

Abstract. The article provided gires scientific analyses of traditions and  customs associated with 
conventional meal called “Navruz guja” and its preparing process origin and consumption. Apparentli, 
this national meal is considered to be one of the most essential components of material culture of uzbek, 
tadjik, kazak, Kirgiz and turkmen  nations of Central Asia. 

Key words: Regual meals, ceremonial meal, wnite oatmeal, seven different herbs, local mill, grinrler, 
delicions food, plov, chemical, composition, agricultural cult. 

  
Марказий Осиё халқлари турмушида асрлар давомида турли хил масаллиқлардан тайёрланган 

кундалик ва маросимий таомларнинг ўзига хос бой дастурхони вужудга келган.Ушбу мақолада 
мазкур халқлар турмушида кенг тарқалган гўжа таомининг кундалик ва маросимий хиллари 
тайёрланиши билан боғлиқ урф-одат ва анъаналар тарихий –этнологик аспектда ўрганилади. 

 XIX аср охири XX аср бошида халқ пазандачилигида наботот, яъни донли зироатлардан 
тайёрланадиган таомлар ўзининг хилма-хиллиги билан ажралиб турган. Бундай овқатлар асосан 

бошоқли, дуккакли ўсимликларнинг ёрмаси, уни ёки туйилган донларидан тайёрланган[1]. Ун ва 
ёрмалар эса сув тегирмонлар, ҳайвон (асосан эшак) кучи билан ҳаракатга келтириладиган маҳаллий 
тегирмон – харос, каш-каш ҳамда қўл тегирмон – ёрғучоқ ёки ёрматошларда тортилган[2]. Асосан, 
оқ жўхори ёрмасидан пиширилган “гўжа” таоми камбағалнинг кундалик емиши бўлиб, ўзбекларда 
ушбу  бўтқасимон обиёвғон “жўхори гўжа”[3], “гўжа”, тожикларда эса “кашк”[4], “ кашки 
чавари”[5] деб аталганлиги маълум.  

Гўжанинг кимёвий таркибида етарли миқдорда барча озиқ моддалар мавжуд. Бир кишига 
мўлжалланган гўжа таркибида 20 г оқсил моддаси бор, бундан 42 фоизи ўсимлик ва 58 фоизи ҳайвон 
оқсилидир. Демак, оқсилнинг миқдори мутаносиб нисбатда бўлади. Гўжадаги мой моддаси асосан 
ҳайвон мойидан ташкил топган (90 фоиз), шунга кўра тўйинган мой кислоталари кўпроқ (51 фоиз). 
Лекин гўжа таркибида ўсимлик моддалари, минерал бирикмалар ва витаминлар сероб бўлгани 
сабабли мойнинг парчаланиши ва ҳазм бўлиши осонроқ бўлади. Гўжа фойдали ва тўйимли 
бўлганлиги учун юқори калорияли таомлар қаторига киради. Гўжа енгил ҳазм бўладиган ва хушхўр 
таомдир. Уни айрим сурункали хасталикларга чалинганларга, камқон ва ҳомиладор аёлларга, 
қарияларга тавсия этса бўлади. Гўжа таркибида ҳайвон озиқ моддаларининг кам бўлиши унинг 
парҳезлик хусусиятини оширади[6]. 

Оқ жўхори таркибида саломатлик учун зарур бўлган бирикмалар сероблиги халқ тажрибасида 
синалган ва шунинг учун жўхоридан тайёрланган таомларни ҳамма ёшдаги кишилар хуш кўриб 
тановул этадилар. Уни тайёрлаш учун оқ жўхори дони сўтасидан ажратиб олинган ва маълум 
муддат сувда ивитилган. Кейин эса ўғирда аста-секин янчилган. Янчилган жўхори қовузидан 
ажратилиши учун 3 марта совуқ сувда ювиб, шираси олиб қўйилган. Қозонга сув солиб жўхори 
қайнатилган, лўппак-лўппак бўлиб пишгандан сўнг, олиб қўйилган шира ҳам солинган. Тайёр 
бўлган “жўхори гўжа” сал совутиб, сут, қатиқ, қуртава (тож. қурутоба) солиб ичилган. Демак, халқ 
орасида бу таомнинг сутли гўжа, қатиқли гўжа, қуртава солингани эса ачитма гўжа сингари  хиллари 
яратилган[7]. Марказий Осиё ўзбеклари маҳаллий шевасида бу таом “кўча”, қуртава солингани эса 
“ачитма кўча” деб аталган[8]. “Ачитма кўча” ёки “ачитқи гўжа” Бухоро воҳасида ёз фаслида 
чанқоқни бостириш учун махсус тайёрланган. Бунинг учун гўжа пиширилиб, қурут эзиб, қуртава 
ёки қатиқ қўшиб 2-3 кун ачитилган, кейин хумча ва кўзаларга солиб далада ишлайдиган қўшчиларга 
олиб чиқилган[9]. Этнограф М.Файзуллаева бу таом Сурхон воҳаси Шеробод тумани 
қишлоқларида “кўчаош”, Бойсун тумани тожикларида “кўчахўр”, Денов тумани қишлоқларида 
“кўчашулла” деб номланганлигини қайд этади[10]. Сурхондарё, Қашқадарё, Бухоро, Самарқанд 
вилоятларида бу таом “кўча” деб аталганлиги маълум[11]. “Кўча”  таомини Қашқадарё воҳаси 
Китоб туманида Наврўз байрами куни маҳалла аҳли кўчада тўпланиб тайёрлаган ва бўлишиб 
ейишган, косаларни эса ўша ерда синдириб кетишган, деб таъкидлайди Н.Мирзаев[12]. ХХ аср 
бошларигача Наврўз сайли куни маҳалла аҳлининг бир ерга йиғилиб, идиш ўрнида ишлатилган ёғоч 
кади-қовоқдан бир нечтасини ерга уриб синдириш (“кади синдирди”) одатига Марказий Осиёнинг 
кўпгина халқлари амал қилган[13]. Халқ тасаввурида эски идиш товоқларнинг янгисига 
алмаштирилиши орзу-ниятларнинг амалга ошуви деб  тушунилган. 

Этнограф Н.П.Лобачева “гўжа оши”ни маросим таоми сифатида Марказий Осиёнинг деҳқон 
халқлари Наврўзда овқатга ишлатиладиган етти хил ўтлардан, ёки жўхоридан пиширилганлигини 
қайд этади[14]. А.Шишов эса “гўжа оқланган тариқдан (айрим ҳолларда маккажўхори ёки арпадан) 
қилинган суюқ бўтқадай таом бўлиб, қатиқ қўшиб ичилган. Бу таомни қишлоқларда фақат камбағал 
аҳолигина эмас, ҳатто тўқ оилалар ҳам пиширган”, - деган маълумотни келтиради[15]. Демак, гўжа 
оши нафақат оқ жўхоридан, балки арпа ва тариқдан ҳам пиширилган. Бироқ, “жўхори гўжа” 
Марказий Осиё деҳқонлари кундалик истеъмолида кенг тарқалган. XIX аср охирларига келиб 
Фарғона водийсида ҳам жўхори ёрмасидан пишириладиган “гўжа” (“гўжа ош”) нафақат ўтроқ, 
балки ярим ўтроқ ва ярим кўчманчи аҳоли орасида ҳам оммалашганлиги маълум[16]. 

Хусусан, қирғизларда Наврўз куни тариқдан махсус “кочо” (“гўжа”) пишириб жамоага 
тарқатилган[17]. Қадимдан чорвачилик ва деҳқончилик билан машғул Қозоғистоннинг жанубий 
ҳудудларида яшаган ўтроқ қозоқ деҳқонлари орасида наврўз маросимида Марказий Осиёнинг 
бошқа халқлари сингари янги йилнинг ёвғон оши “наврўз гўжа” – (қозоқча “науриз коже”) 
пиширилган[18]. Қозоқ деҳқонлари наврўз байрамидан сўнг ер ҳайдашга киришганлар. Худди шу 
жараёнда Деҳқон Бобо шарафига атаб тайёрланган “наврўз гўжа” - “қудаи коже”, яъни “ қурбонлик 
гўжа”, “кос коже”, яъни “қўш гўжа” деб номланган таом тарқатилган[19]. Деҳқон хўжаликларида 
ерга ишлов бериш учун қўш ҳўкиздан фойдаланилган. Ўзбекларда ҳам далага “гўжа оши”ни  “қўш 
оши” деб  қўшчиларга тарқатиш  одати деҳқонларнинг наврўзга атаб ўтказиладиган бугунги кунда 
эса унутилган архаик маросимидир.  Эрта баҳорда биринчи  қўш солиш удумини амалга 
ошириш учун “қўш оши” – “гўжа оши” пиширилган. Деҳқонларнинг биринчи марта ер ҳайдаш учун 

қўш ҳўкизларни махсус тайёрлаш одати аграр культлар билан боғлиқ. Марказий Осиёда қадимда 
ҳўкиз серпуштлик рамзи ҳисобланган ва шунинг учун ҳам ер ҳайдаш жараёнида унинг ғайритабиий 
хусусияти ерга ва етиштириладиган ҳосилга кўчади деб ишонилган[20]. Марказий Осиёда қадимий 
диний-мифологик тасаввурлар асосида деҳқончилик соҳасида шаклланган урф-одатлардан 
кўзланган мақсад баракали ҳосил етиштириш ва уни нобуд қилмасдан  йиғиб олишга қаратилган. 
Ўзбек, тожик, туркман, қозоқ, қирғиз халқлари турмушида анъанавий “наврўз гўжа” таомининг 
тайёрланиши, унинг истеъмоли, у билан боғлиқ маросим ва урф-одатларга оид локал 
хусусиятларнинг намоён бўлиши  аҳолининг аграр культларга  бўлган эътиқодининг маҳсулидир. 

Демак, асрлар давомида қўшничилик асосида яшаб келган Марказий Осиё халқлари турмуш 
тарзининг барча соҳаларида, яъни нафақат ижтимоий, балки маиший турмушида, ўзаро 
муносабатларида, ишлаб чиқариш соҳасида,  моддий маданиятнинг муҳим компоненти таомлар 
тайёрланиши ва истеъмолида ўзига хос архаик кўринишлар, магик ҳатти-ҳаракатларнинг умумий 
ўхшашлиги кўзга ташланади. 

Марказий Осиё халқлари анъанавий таоми “наврўз гўжа” нинг пиширилиши, уни тановвул 
қилиш маданияти аждодларимизнинг яратган ва бизгача етиб келган беназир маданий меросидир. 
Бу маданий меросни илмий нуқтаи-назардан этнологик тадқиқ этиш жараёнида маълум этноснинг 
ижтимоий, иқтисодий ва маданий ҳаётидаги ўхшашликлари билан бирга ўзига хос локал 
хусусиятлари ҳам яққол намоён бўлди. 

Аннотация. Ўзининг 30 йиллик истиқлол тараққиёт йўлини нишонлаётган ўзбек халқи 

маънавиятини унинг бой, тарихий маънавий мероси, маданий бойликлари ўзига хос урф-одати ва 
анъаналари кўрсатади. Шундай тарихий, маданий мерослардан бири XIV-XV асрларда юз берган 
уйғониш-ренессанс давридир. Амир Темур ва Темурийлар даврида Ўрта Осиёда уйғониш даврининг 


